
Vedtak om utsleppsløyve for Sjøtroll Havbruk AS på lokaliteten 28517 
Kalvehagen i Osterøy kommune  

 

Statsforvaltaren gir Sjøtroll Havbruk AS nytt utsleppsløyve for produksjon av stamfisk av 
regnbogeaure med eit årleg fôrforbruk på inntil 80 tonn på lokaliteten 28517 Kalvehagen i 
Osterøy kommune.  

Løyvet er gitt i medhald av forureiningslova § 11, jf. § 16.  

Utsleppa til sjø må følgjast opp med overvaking av verknaden frå utsleppa på resipienten 
og årleg rapportering av utsleppsmengder. 

 

Vi viser til søknad frå Sjøtroll Havbruk AS datert 15.04.2025. 

 

1. Vedtak 

Statsforvaltaren gir Sjøtroll Havbruk AS løyve til forureinande verksemd. Løyvet  med krav og vilkår 
ligg vedlagt. Løyvet er gitt etter forureiningslova § 11, jf. § 16. 

Løyvet gjeld frå 11.09.2025. Løyvet etter forureiningslova kan likevel ikkje takast i bruk før Vestland 
fylkeskommune har gitt løyve etter akvakulturlova. 
 

Varsel om gebyr for sakshandsaming 

Statsforvaltaren tar sakshandsamingsgebyr for arbeidet med løyve. Reglane om gebyrinnkrevjing er 
gjevne i forureiningsforskrifta kapittel 39. Ressursbruken knytt til saksbehandlinga blir lagt til grunn 
ved val av gebyrsats.  

På grunnlag av arbeidsmengda som søknaden om utviding av akvakulturanlegg ved Kalvehagen 
medfører for Statsforvaltaren, varslar vi at gebyret vil bli fastsett til gebyrsats 7, jf. 
forureiningsforskrifta § 39-4 om arbeid med fastsetjing av nye og endring av løyve. Det vil seie at 
gebyret vil bli på 22 900 kroner. 

Dersom vi ikkje mottek merknader til varselet om gebyr innan tre veker, blir det gjort vedtak i 
samsvar med det som er varsla over. 
 

Fristar 

Frist Innhald Vilkår nr. 

1. mars kvart år Rapportere miljødata og ev. avvik frå 
løyvet 

11.3 

Årleg, i løpet av sommarhalvåret Strandsonegransking 11.2 

Årleg. Første gong utsleppspunktet 
blir tatt i bruk.  

Visuell gransking av utsleppspunktet 11.1 

 

2. Bakgrunn for saka 

Sjøtroll Havbruk AS søkjer om utviding av løyve på lokalitet Kalvehagen frå 10 tonn til 80 tonn årleg 
fôrforbruk. Avløpsleidningen er søkt flytta frå dagens plassering til eit utsleppspunkt lenger ut i 
Fotlandsvågen mot Osterfjorden. 

Verksemda ønskjer å auka biotryggleiken ved å ta stamfisken tidlegare på land og på den måten 
unngå lengre eksponering for sjøvatn. Dette inneber ei utviding av anlegget, og eit auka fôrforbruk. I 
samband med utvidinga er det planlagt å etablere avløpsreinsing.  

 

Merknader og fråsegner 

Søknaden har vore lagt ut på offentleg høyring i fire veker. Det kom ikkje inn merknader til 
søknaden. Osterøy kommune har vurdert at det ikkje er behov for løyve til nytt utsleppspunkt etter 
hamne- og farvasslova, og har elles ingen merknader til tiltaket.  

 

Rettsleg grunnlag  

Forureiningslova 

Når Statsforvaltaren vurderer om det skal gjevast løyve til forureinande verksemd, og eventuelt på 
kva vilkår, skal vi legge vekt på ulempene ved tiltaket som er knytte til forureining, haldne saman 
med fordelar og ulemper som tiltaket elles vil føre til jf. forureiningslova § 11 siste ledd. I vurderinga 
vil vi særleg sjå på i kva grad verksemda det er søkt om løyve for er akseptabel sett i lys av føremål 
og retningslinjer i §§ 1 og 2 i forureiningslova . 

Naturmangfaldlova 

Forvaltningsmåla i §§ 4 og 5 i naturmangfaldlova ligg til grunn for korleis Statsforvaltaren utøver 
mynde. Vidare skal prinsippa i §§ 8 til 12 om mellom anna kunnskapsgrunnlag, føre-var-tilnærming 
og samla belastning leggjast til grunn som retningsliner når Statsforvaltaren tek avgjerder som kan 
få følgjer for naturmangfaldet. 

 

Vassforskrifta 

Vassforskrifta inneheld forpliktande miljømål om at myndigheitene skal syte for at alle 
vassførekomstar skal oppnå god kjemisk og økologisk tilstand med mindre det er gitt unntak med 
heimel i § 9 eller § 10 i forskrifta. 

 

Nasjonalt prioriterte stoff 

Noreg har eit mål om å stanse utslepp av helse- og miljøfarlege stoff. Utslepp av stoff og 
stoffgrupper på den nasjonale prioritetslista skal reduserast vesentleg og på sikt stansast (sjå 
vedlegg 1 i løyvet). 

 

Konfliktar med naturmangfald og friluftsliv 

Statsforvaltaren er statleg fagmyndigheit for naturvern-, friluftsliv-, vilt- og laksefiskeinteresser på 
regionalt nivå. Vi skal i akvakultursaker gi ei fråsegn til Vestland fylkeskommune (jf. punkt 3.1.) om 
konfliktar som etableringar eller endringar av akvakulturanlegg kan få for desse interessene. 
Statsforvaltaren si fråsegn til fylkeskommunen er ikkje eit vedtak, men skal gi miljøfagleg 
saksopplysing innafor våre ansvarsområde til fylkeskommunen si handtering av saka etter 
akvakulturlova. 

 

3. Statsforvaltaren sine vurderingar 

3.1 Grunngjeving for vedtaket 

3.1.1 Fordelar og ulemper 

Havbruksnæringa produserer sjømat, og skaper arbeidsplassar og verdiar for Noreg. Produksjonen 
har utslepp av fôrrestar, ekskrement frå fisken, ulike kjemikal frå reingjering og desinfisering, 
legemiddel og framandstoff som følgjer med fôret. Alle desse kan ha påverknad på det marine 
miljøet og naturmangfaldet. Utslepp av støy og lys kan vere til sjenanse for naboar og 
naturmangfald. 

3.1.2 Prinsippa i naturmangfaldlova og krava i vassforskrifta 

Vi har nytta det samla naturfaglege kunnskaps- og erfaringsgrunnlaget som Statsforvaltaren 
disponerer ved vurderinga av søknaden. Vi vurderer at ei utviding ved stamfiskanlegget ved 
Kalvehagen, med eit årleg fôrforbruk på inntil 80 tonn vil gi ein liten risiko for at miljøet kan bli utsett 
for uakseptabel negativ påverknad. Statsforvaltaren vurderer tiltaket som å vere tilstrekkeleg 
dokumentert til at føre-var-prinsippet (naturmangfaldlova § 9) ikkje blir gjeldande.  

Osterfjorden har moderat økologisk tilstand, og er påverka av klimaendringar og oppdrettsaktivitet. 
Det er eit mål etter § 4 i vassforskrifta at vassførekomstar skal ha minst god økologisk og god 
kjemisk tilstand. Auken det er søkt om ved Kalvehagen er relativt liten, samanlikna med 
matfiskanlegga som ligg lenger ute i fjorden. Den samla belastninga på resipienten vil ikkje verte 
nemnande påverka av denne utvidinga (naturmangfaldlova § 10). Det er heller ikkje noko som tyder 
på at utsleppa frå ein auka produksjon ved Kalvehagen vil endre heile vassførekomsten sin 
miljøtilstand. For å betre miljøtilstanden i Osterfjorden må ein sjå alle utsleppa til vassførekomsten 
under eitt og setje inn målretta tiltak. Dette er ein prosess som vil måtte gjerast på eit overordna 
nivå, og ikkje som del av handsaming av enkeltsøknader.  

Dersom det viser seg at det blir naudsynt å setje inn tiltak for å hindre eller avgrense skade på 
naturmangfaldet, skal kostnadene berast av tiltakshavar, jf. naturmangfaldlova § 11. 

Sjøtroll Havbruk AS pliktar å ta i bruk miljøforsvarlege teknikkar og driftsmetodar 
(naturmangfaldlova § 12) som er tilgjengelege for næringa i dag.  

 

3.1.3 Vurdering 

Statsforvaltaren har handsama søknaden etter forureiningslova og vurdert han etter natur-, 
friluftsliv-, vilt-, lakse- og innlandsfiskeinteresser, og naturmangfaldlova. 

Bidraget frå produksjon av stamfisk med eit årleg fôrforbruk på inntil 80 tonn vil framleis utgjere ein 
relativt liten del av dei samla utsleppa av organisk materiale til resipienten. Utsleppspunktet skal 
flyttast ut i eit opnare sjøområde med betre vassutskifting. Tilstanden i Osterfjorden er moderat, 
men vi vurderer at den omsøkte auka i utslepp frå anlegget ved Kalvehagen ikkje vil utgjere ein 
vesentleg risiko for miljøtilstanden i vassførekomsten. 

Det er ikkje gjort miljøgranskingar ved utsleppspunktet som syner miljøtilstanden på staden kor 
utsleppet skal kome. Krava som er sett til overvaking av utsleppspunktet må difor gjerast første gong 
før dette utsleppet blir tatt i bruk. 

 

3.1.4 Konklusjon 

Statsforvaltaren har konkludert med at søknaden om løyve til produksjon av stamfisk er akseptabel 
sett i lys av forureiningslovas formål og retningslinjer i §§ 1 og 2. Etter ei samla vurdering av dei 
forureiningsmessige ulempene ved produksjonen samanstilt med fordelar og ulemper 
produksjonsauken elles vil medføre, gjev vi løyve til Sjøtroll Havbruk AS på nærare fastsette vilkår. 

3.2 Grunngjeving for utvalde vilkår 

Krav om miljøovervaking 

Det finst ikkje ein norsk standard for overvaking av utslepp til sjø frå landbaserte akvakulturanlegg 
slik ein har for matfiskanlegg i sjø. Det er difor sett krav om overvaking med årleg visuell inspeksjon 
rundt utsleppspunktet ved bruk av ROV eller undervassdrone.  

Utslepp av plast 

Plast er eit mykje nytta materiale i eit oppdrettsanlegg. Slitasje vil medføre tilførsel av mikroplast til 
det marine miljøet. All aktivitet og produksjonsutstyr skal risikovurderast med omsyn til utslepp av 
mikroplast og plastforsøpling. Basert på risikovurderinga skal oppdrettar utarbeide tiltaksplanar og 
rutinar som skal redusere dette. Oppdrettar må nytte beste tilgjengelege teknikkar for å redusere 
utsleppa av plast og mikroplast. 

Støy 

Utslepp av støy frå industrianlegg er ofte årsak til at naboar til anlegget klagar til Statsforvaltaren. 
Utslepp av støy er regulert gjennom vilkår 7 i utsleppsløyvet. Omsyn til støyutslepp skal vere med i 
utforming av anlegget. Det er viktig at verksemda nyttar beste tilgjengelege teknologi for å redusere 
støyutsleppa 

 

3.3 Fråsegn til fylkeskommunen om verknader for natur og friluftsliv 

Dette vedtaket gjeld endring av produksjon i landbasert anlegg innanfor næringsareal i Osterøy 
kommune sin arealplan. Tiltaket får ingen endring i konsekvens for friluftsliv, men det blir noko 
større utslepp som blir vurderte som akseptable.  

 

4. Faktagrunnlag 

I tillegg til miljødokumentasjon vedlagt i søknaden nyttar Statsforvaltaren også andre 
kunnskapskjelder for å opplyse saka. Dette kan vere data som ligg i offentlege databasar, kunnskap 
frå miljøavdelinga sine andre ressursar, data og rapportar frå tidlegare sakshandsaming og 
oppfølging av andre nærliggjande akvakulturanlegg eller andre verksemder. 

 

4.1 Generelt om utslepp frå landbasert akvakultur 
 
Miljøpåverknaden av utslepp frå oppdrettsanlegg er i første rekke knytt til utslepp av partikulært 
organisk materiale. Utsleppsvatnet kjem også til å innehalde oppløyste næringssalt og små partiklar. 
Utslepp av kjemikal, legemiddel og prioriterte miljøgifter er regulert av vilkår i løyvet. 

4.2 Tilhøvet til plan 

Produksjonen av stamfisk ved Kalvehagen skal skje innanfor areal sett av til næringsføremål i 
Osterøy kommune sin arealplan. 

 

4.3. Resipient og lokalitet 

Lokaliteten Kalvehagen ligg i Fotlandsvågen på nordsida av Osterøy. Anlegget skal flytte 
utsleppspunktet om lag 1,8 km nordover, dit Fotlandsvågen munnar ut i Osterfjorden.  

 

Miljøtilstand  

Vassførekomsten Osterfjorden (vassførekomst-ID 0261020800-3-C i Vann-Nett) står oppført med 
moderat økologisk tilstand grunna moderat tilstand for oksygennivå og dårleg tilstand for 
vassregionspesifikke stoff, mellom anna sink.  

Den kjemiske tilstanden i Osterfjorden er vurdert å vere dårleg, grunna høge verdiar av nikkel, TBT, 
industristoffet antracen, og to PAH-stoff.  

Det er gjennomført miljøundersøking ved dagens utsleppspunkt inne i vågen. I dag er det ein svært 
liten produksjon ved lokaliteten. Undersøkinga viste gode tilhøve nærast utsleppspunktet, og noko 
dårlegare på stasjonen lengst unna grunna noko dominans av ein enkeltart i grabbprøven. 
Faunasamansetnaden var relativt lik som ved ei miljøundersøking frå 2016.  

 

Naturverdiar og friluftsliv 

Dette er eit landbasert anlegg plassert på eit område sett av til næringsføremål i arealdelen av 
kommuneplanen. Det er ikkje registrert verdifull eller sårbar natur i nærleiken av anlegget eller 
utsleppspunktet. Område i fjordane rundt Osterøy er definert som nasjonal laksefjord. Avstanden 
frå utsleppspunktet til næraste område med denne statusen er på over fem kilometer.  

 

5. Klagerett 

Sjøtroll Havbruk AS og andre med rettsleg klageinteresse kan klage på vedtaket, inkludert 
gebyrsatsen. Ein eventuell klage bør innehalde ei grunngjeving og kva de ønskjer å endre. I tillegg 
bør andre opplysningar som kan ha noko å seie for saka takast med. 
  
Klagefristen er tre veker frå dette brevet vart motteke. Ein eventuell klage skal sendast til 
Statsforvaltaren. 
 
Statsforvaltaren sender kopi av dette brevet med vedlegg til aktuelle partar i saka. 

6. Tilleggsinformasjon 

Som eit ledd i å verne det ytre miljøet må alle hamner ha ein avfallsplan for å dokumentere at det er 
tilstrekkelege mottaksordningar for avfall frå skip som legg til kai. Statsforvaltaren skal godkjenne 
avfallsplanane. 
 
Krava til avfallsplanar står i forureiningsforskrifta kapittel 20 om levering og mottak av avfall og 
lasterestar frå skip. Kapittelet er den norske gjennomføringa av EU-regelverket i 
skipsavfallsdirektivet (direktiv 2000/59/EF). 
 

 
 
Med helsing 
 
Tom N. Pedersen 
seniorrådgjevar 

  
 
Kristine Hetlesæter 
rådgjevar 

 
Dokumentet er elektronisk godkjent 
 
 
Vedlegg: 

1 Løyvedokument - Sjøtroll Havbruk AS - Kalvehagen - Lok 28517 - Osterøy 
 
 
Kopi til: 

    
Osterøy kommune Postboks 1 5293 LONEVÅG 

 



  

  

 

Løyve til verksemd etter forureiningslova  
Løyvet er gitt med heimel i forureiningslova § 11, jf. § 16 på grunnlag av opplysningar som kom fram 
i søknad og under saksbehandlinga.  

Dersom verksemda ønskjer endringar i driftsforhold som kan ha noko å seie for forureininga frå 
verksemda og som ikkje er i samsvar med det som vart lagt til grunn då løyvet vart gitt eller sist 
endra, må verksemda i god tid på førehand søkje om endring av løyvet. Verksemda bør først 
kontakte Statsforvaltaren for å avklare om dei treng ei slik endring.  

Dersom heile eller vesentlege delar av løyvet ikkje er teke i bruk innan 4 år etter at løyvet er tredd i 
kraft, skal verksemda sende ei utgreiing om omfanget til verksemda slik at Statsforvaltaren kan 
vurdere eventuelle endringar i løyvet. 

 

Data om verksemda 
Akvakulturlokalitet1 28517 Kalvehagen  
Produksjonskapasitet  Stamfisk – bruk av inntil 80 tonn fôr årleg 
Kommune og fylke  Osterøy i Vestland 
Verksemd  Sjøtroll Havbruk AS  
Postadresse  Alfabygget 1, 5392 Storebø  
Org. nummer  929 363 833  
Bransje og NACE-kode  Akvakultur, 03.211 - Produksjon av matfisk, bløtdyr, krepsdyr og 

pigghuder i hav- og kystbasert akvakultur  
 
Statsforvaltaren sine referansar 

Løyvenummer  Anleggsnummer  Arkivkode  
2025.0713.T 4630.0058.01 2019/10646 
Kartreferanse (WGS 84)  Vassførekomst (Vann-nett-ID)  Vassområde  
Anlegg: 60° 35,533’ N   05° 30,833’ Ø 
Utsleppspunkt: 60° 36,360’ N  05° 29,772’ Ø 

0261020800-3-C Voss - Osterfjorden 

 
 

Løyve gjeve fyrste gong:  
11.09.2025 

Siste revisjon etter § 18 i 
forureiningslova: 

Dato for siste endring:  

 
Tom N. Pedersen 
seniorrådgjevar 

 
Kristine Hetlesæter 
rådgjevar  

 

Løyvet er godkjent elektronisk og har difor ikkje underskrift.  

 

 

 

1 Jf. Akvakulturregisteret, https://www.fiskeridir.no/Akvakultur/Registre-og-skjema/Akvakulturregisteret     

https://www.fiskeridir.no/Akvakultur/Registre-og-skjema/Akvakulturregisteret

Føresetnader  

Produksjonsramma i dette løyvet kan først takast i bruk frå det tidspunktet Vestland fylkeskommune 
har gjeve løyve etter akvakulturlova. Dersom fylkeskommunen sitt vedtak gjev løyve til ei lågare 
produksjonsramme enn det som løyvet etter forureiningslova tillèt, er det produksjonsramma i 
fylkeskommunen sitt vedtak som er gjeldande avgrensing.  

Dersom løyve etter akvakulturlova på eit seinare tidspunkt fell bort, vil heller ikkje løyvet etter 
forureiningslova gjelde lenger.  

Løyvet gjeld berre saman med dei vilkåra som er gitt i dette dokumentet. Verksemda må rette seg 
etter alle vilkåra i løyvet, desse er særskilde juridiske krav til verksemda. Utfyllande kommentarar til 
enkelte av vilkåra står i oversendingsbrevet, og dokumenta må lesast i samanheng med kvarandre.   

Løyvenr. 2025.0713.T 
Løyve gitt: 11.09.2025 

1.   Rammevilkår 
Løyvet gjeld forureining frå landbasert produksjon av stamfisk av regnbogeaure.  

Løyvet erstattar tidlegare løyve. Utsleppsløyvet er gitt for eit samla årleg fôrforbruk på inntil 80 tonn.  

 

2.  Generelle vilkår 
2.1  Utsleppsavgrensingar  

Dei utsleppskomponentane frå verksemda som er forventa å ha størst verknad på miljøet, er 
uttrykkeleg regulerte gjennom spesifikke vilkår i dette løyvet. Andre utsleppskomponentar, bortsett 
frå prioriterte miljøgifter2, er også omfatta av løyvet så langt opplysningar om slike utslepp kom fram 
i samband med saksbehandlinga, eller må reknast for å ha vore kjent på annan måte då vedtaket 
vart gjort 

 

2.2  Plikt til å halde utsleppsgrenser 

Alle grenseverdiar skal haldast innanfor dei fastsette midlingstidene. Variasjonar i utsleppa innanfor 
dei fastsette midlingstidene skal ikkje avvike frå det som er vanleg for verksemda i ein slik grad at 
det kan føre til auka skade eller ulempe for miljøet. 

 

2.3  Plikt til å redusere forureining så langt som mogleg 

All forureining frå verksemda, medrekna utslepp til luft og vatn, støy og avfall, er isolert sett uønskt. 
Sjølv om utsleppa vert haldne innanfor fastsette utsleppsgrenser, pliktar verksemda å redusere 
utsleppa sine, medrekna støy, så langt det er mogleg utan urimelege kostnader. Plikta omfattar også 
utslepp av komponentar som det ikkje er sett uttrykkelege grenser for gjennom vilkår i punkt 3 og i 
punkta etter i løyvet.  

For produksjonsprosessar der utsleppa er proporsjonale med produksjonsmengda, skal ein 
eventuell reduksjon av produksjonsnivået som eit minimum føre til ein tilsvarande reduksjon i 
utsleppa. 

 

2.4   Utskifting av utstyr og endring av utsleppspunkt 

Ved utskifting av utstyr må det nye utstyret tilfredsstille prinsippet om bruk av beste tilgjengelege 
teknikkar for å motverke forureinande utslepp og annan negativ verknad på miljøet (BAT-
prinsippet),jf. punkt. 2.3. 

Dersom utstyr skal skiftast ut for å gjere det mogleg å oppnå tydelege utsleppsreduksjonar, skal 
verksemda gi melding til Statsforvaltaren om dette i god tid før det vert teke avgjerd om val av 
utstyr. 

Dersom verksemda ønskjer å endre utsleppspunkt som er fastlagt i vilkår i løyvet, må de søkje om 
løyve til dette. Der utsleppspunkt ikkje er fastlagde i vilkåra til løyvet tidlegare, må verksemda avklare 
med Statsforvaltaren om ønskt endring av utsleppspunkt krev løyve og eventuelt også 
spreiingsberekningar. 

 

 
2 Den norske prioritetslista for kjemikalier - miljodirektoratet.no  

https://www.miljodirektoratet.no/ansvarsomrader/kjemikalier/den-norske-prioritetslista/om-den-norske-prioritetslista/

2.5 Plikt til førebyggjande vedlikehald 

For å halde dei ordinære utsleppa på eit lågast mogleg nivå og for å unngå utilsikta utslepp, skal 
verksemda syte for førebyggjande vedlikehald av utstyr som kan ha noko å seie for utsleppa. System 
og rutinar for vedlikehald av slikt utstyr skal vere dokumenterte. 

 

3 Utslepp til vatn 
3.1   Utsleppsavgrensingar  

Utsleppsavgrensinga er gitt i form av øvre grense for årleg fôrforbruk på inntil 80 tonn.  

 

3.1.1   Organisk belastning 

Fôrspill skal reduserast mest mogleg.  

Utslepp av fôr og fekaliar frå anlegget skal ikkje føre til at organisk materiale over tid vert akkumulert 
i sedimentet ved utsleppspunktet.  

Dersom overvaking av utsleppspunktet (jf. løyvet punkt 12.1) syner akkumulering av organisk 
materiale, kan Statsforvaltaren gi pålegg om ytterlegare granskingar.  

Strandsona og grunne område3 i nærleiken til anlegget skal ikkje vere synleg påverka av forureining 
frå verksemda. 

 

3.1.2  Utslepp av kjemikal, medrekna legemiddel  

Utslepp av kopar og prioriterte miljøgifter som t.d. kadmium, kvikksølv, PCB og PBDE i fôrspill og 
fekaliar er tillate, men det skal reduserast mest mogleg i tråd med vilkår i punkt 3.1.1 og punkt 6. 
Slike utslepp er likevel berre tillatne dersom fôret kjem frå fôrleverandørar som er registrerte 
og/eller godkjende etter Mattilsynet sitt regelverk. Statsforvaltaren kan på bakgrunn av ny kunnskap  
fastsette ei meir presis og eventuell også strengare regulering.  

Utslepp av legemiddel er tillate dersom legemiddelet er rekvirert av autorisert veterinær eller 
fiskehelsebiolog, og nytta slik som føreskrive. Utslepp i samband med klinisk utprøving av nye 
legemiddel utan marknadsføringsløyve er ikkje omfatta av dette løyvet.  

Utslepp frå akvakulturanlegg skal ikkje føre til at stoff som nemnt i vassforskrifta4 vedlegg VIII C og D 
nr. 2, andre EU-utvalde og vassregionspesifikke stoff5 over tid blir akkumulert i sedimenta slik at 
mengda overstig miljøkvalitetsstandardar for sediment. 

 

3.2 Utsleppsstad 

Det reinsa avløpsvatnet skal førast ut i Osterfjorden på 56 meters djupne, med framlegg til 
plassering som vist i figur 1 under:  

 

3 Grunne område: mindre enn 30 meter djup og som tidvis blir tørrlagt og dermed er synlege. 
4 Forskrift om rammer for vannforvaltningen av 15.12.2006, nr. 1446  
5 Veileder M-608 2016 Grensverdier for klassefisering av vann, sediment og biota 

https://lovdata.no/forskrift/2006-12-15-1446
https://www.miljodirektoratet.no/globalassets/publikasjoner/M608/M608.pdf

Figur 1: Utsleppspunkt for avløpsvatn skal vere på -56 meter.   

 

Statsforvaltaren skal haldast orientert om posisjon og djupne for utsleppet. Ved ønskje om å endre 
på utsleppspunktet, må det avklarast med Statsforvaltaren om ønskt endring av utsleppspunktet 
krev endring av løyvet og eventuelt spreiingsberekningar. 

 

3.4   Sanitæravløpsvatn 

Kommunen er myndigheit for regulering av sanitæravløpsvatnet frå verksemda. 

 

4 Utslepp til luft 
4.1  Lukt 

Akvakulturanlegget skal utformast og driftast på ein slik måte at det ikkje fører til nemnande 
luktulemper for naboar eller andre. Dette gjeld også ved bruk av tenesteleverandørar.  

Den driftsansvarlege skal ha oversikt over kjelder til lukt og vurdere behov for tiltak. 

 

5 Grunnforureining og forureina sediment 
Den driftsansvarlege pliktar til å til ei kvar tid halde oversikt over både eventuell eksisterande 
forureina grunn på verksemdsområdet og eventuell forureina sediment i sjøen. Det same gjeld faren 
for spreiing, og om det er trong for undersøkingar og tiltak. Dersom det er nødvendig å setje i verk 
undersøkingar eller andre tiltak, skal forureiningsstyringsmakta varslast om dette. 

6 Kjemikal 
Med kjemikal meiner vi her kjemiske stoff og stoffblandingar som vert brukte i verksemda, både som 
råstoff i prosess og som hjelpekjemikal. Slike kjemikal kan til dømes vere groehindrande middel, 
vaskemiddel, hydraulikkvæsker og middel brukte for å hindre brann.  

 

6.1 Vurdering av substitusjon og alternative metodar for kjemikal og legemiddel 

Den driftsansvarlege skal etablere eit system for å vurdere substitusjon av kjemikal som vert nytta i 
verksemda. Systemet skal dokumentere dei vurderingane som er gjort for å oppfylle 
substitusjonsplikta. 
Den driftsansvarlege pliktar å vurdere alternative metodar for å førebyggje sjukdom og parasittar, 
for å redusere bruken av legemiddel. Denne plikta gjeld ikkje når veterinær eller fiskehelsebiolog har 
føreskrive legemiddelbehandling. 
 
6.2 Informasjon til fiskehelsepersonell 

Dersom fisken i anlegget skal behandlast med legemiddel skal den driftsansvarlege informere 
veterinær eller fiskehelsebiolog som føreskriv legemiddelet om forhold som har noko å seie for 
effektane av utslepp frå legemiddelbehandlinga. Dette inkluderer omtale av artar og naturtypar i 
resipienten som kan verte negativt påverka av utslepp, og lokale forhold (inkl. djupne og straum) 
som har noko å seie for spreiinga av utsleppet. 
 

7.   Støy og lys 
Akvakulturanlegget skal utformast og verksemda skal driftast slik at det ikkje fører til nemneverdige 
støy- og lysulemper for omgjevnadene. Bruk av tenesteleverandørar skal planleggast slik at det ikkje 
fører til støy-, lukt- og lysulemper.  

Aktivitetar som er ekstra støyande eller medfører ekstraordinær bruk av lys, og som vil gå føre seg 
utanfor dagperioden kl. 07-19, skal førehandsvarslast til berørte naboar. 

 
7.1  Støy 

Akvakulturanlegget sitt  bidrag til utandørs støy ved omkringliggjande bustader, sjukehus, 
pleieinstitusjonar, fritidsbustader, utdanningsinstitusjonar og barnehagar skal ikkje overskride 
følgjande grenser, berekna som innfallande lydtrykknivå ved mest støyutsette fasade: 

Dag (kl. 07-19) Kveld (kl. 19-23) Natt (kl. 23-07)  

Kvardagar: 55 dB (LpAekv12h) 

Laurdagar, sundagar  
og heilagdagar: 50 dB (LpAekv12h) 

50 dB 
(LpAekv4h) 

Gjennomsnitt: 45 dB (LpAekv8h) 

Maksimum: 60 dB (LAFmax) 

LpAekvT: gjennomsnittleg (energimidla) nivå for varierande støy over ein gitt tidsperiode, T. For nattperioden skal 
støyen midlast over faktisk driftstid, inntil 8 timar.   
LAFmax: gjennomsnittleg A-vegd maksimalnivå for dei 5-10 mest støyande hendingane i perioden med tidskonstant 
"Fast" på 125 ms. 

 

Støygrensene vil ikkje gjelde for bygningar av typane nemnt over, som vert etablert etter at 
støygrensene tredde i kraft.  

Verksemda skal halde alle støygrenser innanfor alle driftsdøgn. Støygrensene gjeld all støy frå den 
ordinære drifta til verksemda, inkludert intern transport på verksemdsområdet og lossing/lasting av 
råvarer og produkt. Støy frå mellombels bygg- og anleggsverksemd og frå ordinær persontransport 
av verksemda sine tilsette, er likevel ikkje omfatta av grensene.  

 

7.2  Lys 

Lysbruk på anlegget skal innrettast slik at det er til minst mogleg sjenanse for omgivnadane.  

Ved aktivitet ved anlegget på kveld og natt, må bruk av lys planleggjast slik at det vert minst mogleg 
til ulempe for naboar eller andre. 

 

8.   Energi  
Verksemda skal ha eit system for energileiing i verksemda for kontinuerleg, systematisk og målretta 
vurdering av tiltak som kan setjast i verk for å oppnå ein mest mogeleg energieffektiv produksjon og 
drift. Systemet for energileiing skal inngå i internkontrollen til verksemda, jf. vilkår 2.6. og følgje 
prinsippa og metodane gitt i norsk standard for energileiing. 

Verksemda skal i størst mogleg grad utnytte overskotsenergi frå eksisterande og nye anlegg internt.  

 

9. Avfall og biprodukt 
9.1 Generelle krav 

9.1.1 Avfallshierarkiet 

Den driftsansvarlege skal nytte følgjande prioriteringsrekkefølge i verksemda sin avfallsstrategi: 
a) førebygging 
b) ombruk 
c) materialgjenvinning 
d) anna gjenvinning, inkludert energiutnytting 
e) sluttbehandling 
Den driftsansvarlege kan avvike frå prioritetsrekkefølga dersom ei avveging mellom miljøomsyn, 
ressursomsyn, omsyn til menneske si helse, og tekniske og økonomiske forhold tilseier det. 
Den driftsansvarlege skal dokumentere kva for vurderingar og tiltak som er gjennomført for å følgje 
prioritetsrekkefølga. Dokumentasjonen skal takast vare på i minst fem år og vere tilgjengeleg ved 
kontroll eller på førespurnad frå Statsforvaltaren. 
 
9.1.2 Gjenvinning av avfall eksternt 

Dersom avfall vert levert til annan aktør for gjenvinning, skal den driftsansvarlege: 
a) dokumentere kven som tek imot avfallet 
b) dokumentere opplysningar frå mottakaren om korleis avfallet skal gjenvinnast 
c) opplyse mottakaren om innhaldet i avfallet  

Dokumentasjonen skal takast vare på i minst fem år og vere tilgjengeleg ved kontroll eller på 
førespurnad frå Statsforvaltaren. 
 
9.1.3 Bruk av biprodukt eksternt 

Dersom biprodukt6 skal nyttast utanfor verksemda, skal den driftsansvarlege: 
a) dokumentere kven som tek imot biproduktet 
b) opplyse mottakaren om innhaldet i biproduktet 
Opplysningane skal takast vare på i minst fem år og vere tilgjengeleg ved kontroll eller på 
førespurnad frå Statsforvaltaren. 
 
9.1.4 Handtering av avfall 

All handtering av avfall skal vere basert på ei risikovurdering, jf. punkt 12. 
Ved lagring av avfall skal: 
a) den driftsansvarlege ha kart der det går fram kor ulike typar avfall er lagra 
b) avfallslager vere sikra slik at uvedkomande ikkje får adgang, og lagra avfall skal vere merkt 
slik at det går fram kva som er lagra 
c) avfall som ved samlagring eller samanblanding kan gi fare for brann, eksplosjon eller at det 
vert danna farlege stoff, lagrast med nødvendig avstand 
Farleg avfall skal vere lagra innandørs og på fast, ugjennomtrengjeleg og tilstrekkeleg slitesterkt 
dekke for dei aktuelle materialar/avfallstypar, med oppsamling av eventuell avrenning. Annan 
lagringsmåte kan nyttast dersom den driftsansvarlege kan dokumentere at lagringsmåten gir minst 
like lav risiko for miljøet. 
Farleg avfall kan ikkje fortynnast for å oppnå at det skal reknast som ordinært avfall. 
 
9.2 Organisk produksjonsavfall og biprodukt 

Slam, dødfisk, fôrrestar, m.v. skal så langt mogeleg utnyttast som ein ressurs. 
 
9.3 Plastforsøpling og mikroplast 

Internkontrollen til verksemda skal inkludere risikovurderingar og tiltaksplanar for å redusere 
utslepp av mikro- og makroplast. Dette gjeld også slitasje på plastbasert driftsutstyr. 
 

10.   Utsleppskontroll og journalføring  
10.1  Utsleppskontroll og journalføring 

Verksemda pliktar å systematisk å kartleggje eigne utslepp til vatn.  

Verksemda skal ha eit program for utsleppskontroll som inngår i verksemda si dokumenterte 
internkontroll. Programmet skal innehalde ei utgreiing av verksemda sine faktiske utslepp til vatn, 
med oversyn over alle utsleppstraumar, volum (så langt som råd er) og innhald. Programmet skal og 
innehalde ei utgreiing av korleis verksemda reknar ut sine utslepp.  

Programmet for utsleppskontroll skal til ein kvar tid vere oppdatert.  

Følgjande punkt skal journalførast: 

1. Årleg produksjon (årleg biomasseproduksjon) 

2. Årleg fôrforbruk og fôrtype (handelsnamn, konsentrasjon av stoff nemnt i vassforskrifta7 
vedlegg VIII C og D og vassregionspesifikke stoff)  

3. Årleg kjemikalieforbruk (kjemikalietype, produktnamn, mengd og forbruksperiode) 

 
6 Som definert i § 27 i LOV-1981-03-13-6 Lov om vern mot forurensninger og om avfall (forurensningsloven) - 
Kap. 5. Om avfall. - Lovdata 
7 Forskrift om rammer for vannforvaltningen av 15.12.2006, nr. 1446  

https://lovdata.no/dokument/NL/lov/1981-03-13-6/KAPITTEL_5#%C2%A727
https://lovdata.no/dokument/NL/lov/1981-03-13-6/KAPITTEL_5#%C2%A727
https://lovdata.no/forskrift/2006-12-15-1446

4. Årleg legemiddelforbruk (legemiddeltype, produktnamn, mengd, forbruksperiode og 
tilbakehaldingstid)  

5. Årleg svinn (daudfisk, tap av fisk og leveransemottakar) 
6. Naboklager og meldingar på lukt, lys og støy frå drifta inkludert frå transport, lossing, lasting, 

og hendingar som kan vere årsak til slike ulemper. Det skal journalførast tidspunkt, mogleg 
årsak, namn og adresse til personar som har meldt frå.  

7. Rapportar frå gjennomført miljøgranskingar 

Journalen skal oppbevarast i fem år. 

 

10.2 Rapportering til Statsforvaltaren av utsleppsrelevant data 

Innan 1. mars kvart år skal verksemda rapportere miljødata og eventuelle avvik for året før til 
Statsforvaltaren via www.altinn.no. Rapporten skal innehalda følgjande data: 

1. Årleg biomasseproduksjon inkl. daudfisk 
2. Årleg fôrforbruk i kilo og fôrtype 
3. Årleg mengd oppsamla slam, målingar av innhald av tørrstoff i slammet og målingar av 

innhald av nitrogen, fosfor og TOC i tørrstoffet. 
4. Fôret sitt handelsnamn og eventuell konsentrasjon av stoff nemnt vassforskrifta vedlegg 

VIII C og D og vassregionspesifikke stoff 
5. Årleg forbruk av legemiddel: type, produktnamn, mengd og forbruksperiode 
6. Årleg svinn: daudfisk, tap av fisk og leveransemottakar 

 

11   Overvaking av utsleppspunkt og resipient og rapportering til 
Statsforvaltaren 

 

11.1 Krav til overvaking av utsleppspunktet 

Sjøtroll Havbruk AS skal ha årleg overvaking av miljøtilstanden ved utsleppspunktet. Dette kan 
gjerast som visuell inspeksjon ved bruk av ROV eller undervassdrone der tilstanden ved 
utsleppspunktet og langs en gradient nedstraums blir dokumentert med bilete eller video.   

 

11.2 Strandsonegransking  

Verksemda skal syte for at det årleg blir gjennomført ei synfaring av strandsone for å avdekke om ho 
er synleg påverka av avfall eller forureining frå anlegget. Eventuelt avfall skal fjernast.  

Synleg forureining som til dømes feitt og oljefilm, og effektar av forureining som kan skuldast 
forureining frå verksemda som til dømes algevekst skal dokumenterast med tekst og bilete. Avfall 
inkludert marin forsøpling er regulert i punkt 9. 

Verksemda skal lage ein tiltaksplan og gjere tiltak i samsvar med planen for å betre miljøtilstanden 
om synfaringa syner at strandsona er synleg påverka av forureining frå akvakulturanlegget. 
Tiltaksplanen skal sendast inn til Statsforvaltaren. Statsforvaltaren kan be om at ytterlegare tiltak blir 
gjort.  

 

11.3  Rapportering til Statsforvaltaren  

http://www.altinn.no/

Resultatet av miljøgranskingar som blir gjennomførte etter punkt 11.1 skal sendast fortløpande til 
Statsforvaltaren via Altinn. 

 

 

12 Tiltak for førebygging og beredskap mot akutt forureining  
12.1 Miljørisikoanalyse 

Verksemda skal gjennomføre ein miljørisikoanalyse av sin aktivitet. Verksemda skal vurdere resultata 
med tanke på akseptabel miljørisiko. Potensielle kjelder til akutt forureining av vatn, grunn og luft 
skal kartleggast. Miljørisikoanalysen skal dokumenterast og skal omfatte alle forhold ved verksemda 
som kan føre til akutt forureining med fare for helse- og/eller miljøskadar inne på området til 
verksemda eller utanfor. Ved endra produksjonsforhold skal miljørisikoanalysen oppdaterast.  

Risikoanalysen skal ta omsyn til ekstremvær og framtidige klimaendringar.  

Verksemda skal ha oversikt over miljøressursar som kan bli råka av akutt forureining og dei helse- og 
miljømessige konsekvensane slik forureining kan føre til.  

 

12.2 Førebyggjande tiltak 

På basis av miljørisikoanalysen skal verksemda, så langt det er mogleg utan urimelege kostnader, 
sette i verk dei tiltak som er nødvendige for å eliminere eller redusere miljørisikoen. Dette gjeld både 
sannsynsreduserande og konsekvensreduserande tiltak. Verksemda skal ha ein oppdatert oversikt 
over dei førebyggjande tiltaka.  

  

12.3 Beredskapsanalyse 

Med grunnlag i miljørisikoanalysen skal verksemda utarbeide ein beredskapsanalyse for den 
eventuelle restrisiko som står att etter at førebyggjande tiltak er sett i verk. For kvar av hendingane 
som er identifisert i miljørisikoanalysen skal verksemda utarbeide og grunngi 

a. organisering av beredskapen 
b. naudsynt beredskapsutstyr 
c. naudsynt mannskap 
d. responstid 

Beredskapen skal stå i eit rimeleg forhold til risiko for akutt forureining.   

 

12.4 Beredskapsplan 

Miljørisikoanalyse, beredskapsanalyse, førebyggjande tiltak og beredskapsetablering skal 
dokumenterast i ein beredskapsplan som er ein del av verksemdas internkontrolldokumentasjon.  

Beredskapsplanen skal som et minimum omtale den etablerte beredskapens organisering, 
bemanning, innsatsutstyr og personleg utstyr og angi innsatsplanar for dimensjonerande scenario.   

Beredskapsplanen skal haldast oppdatert og kunne visast fram ved behov. 

 

12.5 Beredskapsetablering 

https://www.altinn.no/

Basert på beredskapsplanen skal det etablerast ein beredskapsorganisasjon med mannskap og 
nødvendig utstyr. Kompetanse, opplæring og organisering skal vere dimensjonert for dei potensielle 
hendingane som er vurdert å utgjere størst miljørisiko.   

 

 

12.6 Øving av beredskap 

Det skal utarbeidast ein plan for å øve på beredskapen, og det skal gjennomførast øving minst ein 
gang per år. Det skal utarbeidast klare mål for øvinga inkludert mål for responstid. Øvinga skal 
dokumenterast i rapportar, med eventuelle tilrådingar om utbetringar. Korleis eventuelle tilrådingar 
om utbetringar er følgt opp, skal vere dokumentert i internkontrollen.   

 

12.7 Varsling av akutt forureining 

Akutt forureining eller fare for akutt forureining skal varslast i samsvar med til gjeldande forskrift8. 
Verksemda skal også så snart som mogleg underrette Statsforvaltaren gjennom 
sfvlpost@statsforvalteren.no i slike tilfelle.  

 

13.   Eigarskifte 
Dersom verksemda blir overdregen til ny eigar, skal verksemda sende melding til Statsforvaltaren så 
snart som mogleg og seinast éin månad etter eigarskiftet. 

 

14.   Nedlegging 
Ved nedlegging eller stans skal den driftsansvarlege syte for at råvarer (inkludert fiskefôr, kjemikal 
og legemiddel), produksjonsutstyr, biprodukt og avfall (inkludert ensilasje og dødfisk), blir teke hand 
om på forsvarleg måte. Den driftsansvarlege skal rapportere om dei tiltaka som blir sette i verk til 
Statsforvaltaren innan 3 månader etter nedlegging eller stans. Rapporten skal også innehalde 
dokumentasjon av disponeringa av kjemikalierestar og ubrukte kjemikal og namn på eventuell(e) 
kjøpar(ar). 

Ved nedlegging av ei verksemd, skal den driftsansvarlege syte for at driftsstaden igjen blir sett i 
miljømessig tilfredsstillande stand. 

Den driftsansvarlege skal også for nedleggingsåret rapportere utsleppsrelevante data og eventuelle 
avvik, jf. vilkår 10.2 

 

15.   Tilsyn  
Verksemda pliktar å la representantar for forureiningsmyndigheita eller dei som denne gjev 
myndigheit til, føre tilsyn med verksemda til ei kvar tid.  

 

 

 

8 Forskrift om varsling av akutt forurensning eller fare for akutt forurensning av 09.07.1992, nr. 1269 

